
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2016-2017 

ᒪᒃᐱᖅᑐᒐᖅ 1 15−ᖑᑎᓪᓗᒋᑦ 

 

ᐱᒋᐊᕐᓂᖓ 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ ᓴᖅᑭᑕᐅᓚᐅᖅᓯᒪᔪᖅ 2001−ᒥ, 

ᐊᑐᓕᖅᑎᑕᐅᑎᓪᓗᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓯᕗᓪᓕᖅᐹᓄᑦ ᓄᓇᕗᑦ 

ᒪᓕᒐᓕᐅᖅᑎᖏᓐᓄᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᐃᒻᒥᒃᑰᖅᖢᓂ ᑲᒪᔨᐅᕗᖅ, ᓄᓇᕗᑦ 

ᑲᒥᓴᓇᖓᓐᓄᑦ ᑎᒃᑯᐊᖅᑕᐅᖃᑦᑕᖅᖢᓂ ᑕᓪᓕᒪᓄᑦ ᐊᕐᕌᒍᓄᑦ ᒪᓕᒐᓕᐅᖅᑏᑦ 

ᐊᑐᓕᖁᔭᓕᐊᖏᑦ ᒪᓕᒡᓗᒋᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᕆᕚ 

ᐃᑲᔪᖅᑎᐅᓂᐊᕐᓂᖅ ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑎᓂᒃ, ᑖᒃᑯᐊ ᒪᓕᒐᓕᐅᖅᑏᑦ 

ᐊᖏᖅᓯᒪᖕᒪᑕ ᑕᖅᑲᒃᑯᓂᖓ ᐃᑲᔪᕐᓂᖅ ᓯᕗᓪᓕᐅᑎᓯᒪᐃᓐᓇᐅᔭᕐᓗᒍ, 

ᓱᓕᑦᑎᐊᕐᓂᕐᒥᒃ ᑐᓐᖓᕕᖃᕐᓗᑎᒃ ᐱᓂᐊᕐᓂᖃᖃᑦᑕᕐᓂᖅ, ᐊᒻᒪ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ ᓯᖁᒥᑦᑎᑦᑕᐃᓕᒪᓂᖅ.  

ᐱᖁᔭᕐᔪᐊᖅ ᐅᖃᖅᓯᒪᔪᖅ ᑖᓐᓇ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐊᕐᕌᒍᑕᒫᖅ 

ᐅᓂᒃᑳᓕᐅᖃᑦᑕᕐᓗᓂ ᐅᖃᖅᑎᒧᑦ ᐊᒻᒪ ᒪᓕᒐᓕᐅᖅᑎᓄᑦ ᑐᓐᓂᖅᑯᑎᒃᓴᓂᒃ, 

ᐅᓂᒃᑳᓕᐊᖏᓪᓗ ᖃᓄᐃᓕᐅᖃᑦᑕᕐᓂᓕᒫᖏᓐᓂᒃ ᓇᓗᓇᐃᔭᐃᓯᒪᓗᑎᒃ.  ᒫᔾᔨ 

2017−ᒥ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖕᒪᑦ, ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 

ᐃᓗᓕᖃᕆᐊᖃᓕᖅᑐᑦ ᖃᓄᐃᓕᐅᕐᓂᕆᖃᑦᑕᖅᑕᕕᓂᖏᓐᓂᒃ “ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓂᐅᓚᐅᖅᑐᖅ” ᐊᑐᖅᑐᕕᓂᕐᓂᒃ.  ᐅᑯᐊ ᐅᓂᒃᑳᓕᐊᒃᑲ ᐊᑐᖅᑐᑦ ᐊᐃᕐᕆᓕ 

1, 2016−ᒥᑦ ᒫᔾᔨ 31, 2017−ᒧᑦ.  (ᑕᐃᒪᐃᓐᓂᖓᓄᑦ, ᐅᓂᒃᑳᓕᐊᕆᓚᐅᖅᑕᒃᑲ 

ᓯᑎᐱᕆ 9, 2015−ᒥᑦ ᓯᑎᐱᕆ 8, 2016−ᒧᑦ ᑎᑭᑦᑐᑦ ᐃᓚᖏᑦ 

ᐅᑯᓇᓃᖃᑕᐅᔪᑦ). 

 

  



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2016-2017 

ᒪᒃᐱᖅᑐᒐᖅ 2 15−ᖑᑎᓪᓗᒋᑦ 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ 

ᐅᖃᕈᓐᓇᖅᑐᒍᑦ ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᕐᕌᒍᒐᓴᐅᓕᖅᑐᓄᑦ 

ᐃᓕᔭᐅᓯᒪᖕᒪᑦ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᑏᑦ “ᑕᐃᒪᓐᖓᓕᒫᖅ ᖁᕝᕙᓯᖕᓂᖅᐹᓂᒃ 

ᐃᖅᑲᓇᐃᔭᖅᑎᑦᑎᐊᕙᐅᔾᔪᓯᕐᓂᒃ ᐊᑐᕐᓂᐊᕐᒪᑕ ᐃᓄᖕᓄᑦ ᐱᔨᑦᑎᕈᑎᓂᒃ 

ᐱᓕᕆᐊᖃᖅᑎᓪᓗᒋᑦ”.  ᐅᓇ ᐱᖁᔭᕐᔪᐊᖅ ᓴᖅᑭᔮᓗᐊᓐᖑᐊᖅᑐᖅ ᑕᖅᑲᒃᑯᓄᖓ 

ᐱᔨᑦᑎᕐᓂᖅ ᓯᕗᓪᓕᐅᔾᔭᐅᓯᒪᖃᑦᑕᕐᓂᐊᕐᒪᑦ ᐃᒻᒥᓂᒃ ᐃᓱᒪᒋᓐᖏᓐᓂᖅᓴᐅᓗᓂ.  

ᑕᐃᒪᐃᓕᖓᕗᖅ ᓄᓇᕗᒻᒥᐅᑦ ᑕᐃᒪᐃᑦᑐᓂᒃ ᑕᑯᔪᒪᓚᐅᖅᓯᒪᖕᒪᑕ ᐊᒻᒪ ᑕᐃᒪᓐᓇ 

ᓂᕆᐅᖕᓂᖃᖅᖢᑎᒃ ᓂᕈᐊᖅᓯᒪᔭᕐᒥᓂᑦ ᑭᒡᒐᖅᑐᐃᔨᒥᓐᓂᑦ.  ᑕᖅᑲᒃᑯᐊ 

ᓂᕈᐊᖅᓯᒪᔭᒥᓂᒃ ᐃᓄᓕᒫᓂᒃ ᑭᒡᒐᖅᑐᐃᑎᓪᓗᒋᑦ ᓇᓗᖅᑯᑎᖁᓇᓐᖏᑦᑐᖅ 

ᐃᖅᑲᓇᐃᔮᖅᑖᒥᓂᒃ ᐱᓕᕆᐊᖃᕐᓂᐊᖅᑎᓪᓗᒋᑦ.     

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᑐᓐᖓᕕᓪᓗᐊᑕᖏᑦ ᐃᒪᐃᓕᖓᕗᑦ: 

a) ᓱᓕᑦᑎᐊᕐᓂᖅ ᓯᕗᓪᓕᐅᔾᔭᐅᕗᖅ ᖁᕝᕙᓯᒃᑎᑕᐅᓂᖅᐹᖑᓪᓗᓂᓗ 

ᓂᕈᐊᖅᑕᐅᓯᒪᔪᖅ ᐃᖅᑲᓇᐃᔭᖅᑎᓪᓗᒍ; 

b) ᓄᓇᕗᒻᒥᐅᑦ ᓂᕈᐊᖅᓯᒪᔭᒥᓂᑦ ᐊᐅᓚᑦᓯᔨᒋᓂᐊᖅᑕᒥᓐᓂᒃ ᓂᕆᐅᖕᓂᖃᖅᐳᑦ, 

ᑕᖅᑲᒃᑯᓂᖓ ᑭᒡᒐᖅᑐᐃᓗᑎᒃ ᐱᓕᕆᑎᓪᓗᒋᑦ ᐊᐅᓚᑦᑎᐊᖁᓪᓗᒋᑦ ᐊᒻᒪ 

ᐃᒻᒥᒨᖓᔪᑦ ᐋᖅᑭᒃᓱᑦᑎᐊᕐᓗᒋᑦ ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᕐᓂᐊᓐᖏᒻᒪᑕ ᐊᒻᒪ 

ᐋᖅᑭᒃᓯᒪᑦᑎᐊᕐᓂᕐᒥᒍᑦ ᒪᑭᒪᑦᑎᐊᕈᓐᓇᕐᓂᐊᕐᒪᑦ ᒪᓕᒐᓕᐅᕐᕕᒃ ᐊᒻᒪ 

ᒪᓕᒐᓕᐅᖅᑏᑦ; 

c) ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑏᑦ ᐊᖏᖅᓯᒪᕗᑦ ᐋᖅᑭᒃᓯᓯᒪᑦᑎᐊᕐᓂᐊᕐᓂᕐᒥᒃ 

ᑕᖅᑲᒃᑯᓄᖓ ᑐᕌᖓᔪᑦ ᐱᔭᒃᓴᒥᖕᓂᒃ ᐊᒻᒪ ᐃᒻᒥᒨᖓᔪᑦ, ᑕᖅᑲᒃᑯᓄᖓ 

ᓂᕆᐅᒋᔭᐅᕝᕕᐅᓂᓂ ᓵᓐᖓᔪᓐᓇᕐᓂᐊᕋᒥᒋᑦ ᒪᑐᐃᖓᑦᑎᐊᕐᓗᓂ, ᑐᕌᒐᖃᕐᓗᓂ 

ᐊᒻᒪ ᐃᓚᐃᓐᓈᕆᓐᖏᓪᓗᓂ, ᐊᒻᒪ ᑕᐃᒪᐃᓕᐅᕐᓂᕐᒥᒍᑦ ᓵᑕᒃᓴᐅᔪᓐᓇᕐᓗᓂ; ᐊᒻᒪ 

d) ᒪᓕᒐᓕᐅᕐᕕᒃ ᓄᓇᕗᒻᒥᐅᓄᑦ ᐱᔨᑦᑎᑦᑎᐊᕐᓂᖅᐹᖑᓂᐊᖅᑐᖅ ᒪᓕᒐᓕᐅᖅᑏᑦ 

ᐊᔾᔨᒌᓐᖏᑦᑐᓂᑦ ᐃᖅᑲᓇᐃᔮᖃᖅᓯᒪᓂᑰᒃᐸᑕ ᐊᒻᒪ ᐃᓚᒋᔭᐅᖃᑕᐅᖏᓐᓇᕐᓗᑎᒃ 

ᑮᓇᐅᔭᓕᐅᕋᓱᐊᕐᓂᕐᒥᒃ ᐊᒻᒪ ᐃᓅᖃᑎᒋᔭᐅᓂᕐᒥᒃ ᓄᓇᓕᖏᓐᓂ. 

ᓄᓇᕗᒻᒥᐅᑦ ᒪᓕᒐᓕᐅᖅᑎᒥᓐᓂᑦ ᓂᕆᐅᒃᐳᑦ ᐊᐅᓚᓂᐊᕐᓂᖏᓐᓂᒃ 

ᒪᑐᐃᖓᑦᑎᐊᕐᓗᑎᒃ, ᑐᕌᒐᖃᕐᓗᑎᒃ ᐊᒻᒪ ᐃᓚᐃᓐᓈᕆᔭᖃᓐᖏᓪᓗᑎᒃ.  

ᒪᓕᒐᖠᐅᖅᑎ ᐊᐅᓚᓂᖃᕆᐊᖃᖅᐳᖅ ᑕᖅᑲᒃᑯᐊ ᓯᕗᓪᓕᐅᑎᓯᒪᓗᓂᒋᑦ, 

ᐃᒻᒥᒨᖓᔪᑦ ᑕᒪᒃᑯᐊ ᑭᖑᓪᓕᐅᑎᓗᓂᒋᑦ. 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2016-2017 

ᒪᒃᐱᖅᑐᒐᖅ 3 15−ᖑᑎᓪᓗᒋᑦ 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓇᓗᓇᐃᔭᐃᓯᒪᕗᖅ ᒪᓕᒐᓕᐅᖅᑎ 

ᒪᓕᒐᓕᐅᖅᑎᑦᑎᐊᕙᐅᓗᓂ ᐱᔭᒃᓴᖅᑖᕆᓯᒪᔭᒥᓂᒃ ᐱᓕᕆᐊᖃᖃᑦᑕᕐᓂᐊᕐᓂᖓᓂᒃ: 

(a) ᐃᖅᑲᓇᐃᔮᒥᓂᒃ ᐱᓕᕆᐊᖃᕐᓗᓂ ᐊᒻᒪ ᐃᒻᒥᒨᖓᔪᑦ ᐋᖅᑭᒃᓱᑦᑎᐊᕐᓗᒋᑦ 

ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᕐᓂᐊᓐᖏᒻᒪᑦ ᑕᑎᒋᔭᐅᔪᓐᓇᕐᓂᐊᕐᒪᓪᓗ 

ᓱᓕᑦᑎᐊᕐᓂᒃᑯᑦ, ᑐᕌᒐᖃᕐᓂᒃᑯᑦ ᐊᒻᒪ ᐃᓚᐃᓐᓈᕆᓂᐊᓐᖏᓐᓂᒃᑯᑦ; 

(b) ᖃᓄᐃᑦᑐᑐᐃᓐᓇᕐᓂᒃ ᐊᑭᓕᐅᑎᓂᒃ, ᑕᑯᕚᓂᒃ ᐃᑲᔫᓯᐊᓂᒡᓘᓐᓃᑦ 

ᐱᖃᑦᑕᓐᖏᓪᓗᑎᒃ, ᓇᓕᐊᑐᐃᓐᓇᕐᓂᒃ ᐱᓐᓂᕈᕕᑦ ᑕᖅᑲᒃᑯᓄᖓ 

ᓇᓗᖅᑯᑎᒋᔭᐅᓕᑐᐃᓐᓇᕆᐊᖃᕈᕕᑦ ᑕᑎᒋᔭᐅᔪᓐᓃᕈᑎᒋᓂᐊᕈᖕᓂᓗ ᓱᓕᑦᑎᐊᕐᓃᑦ, 

ᑐᕌᒐᖅ ᐅᕝᕙᓘᓐᓃᑦ ᐃᓚᐃᓐᓈᕆᓐᖏᓐᓃᑦ, ᐊᒻᒪ ᐊᓯᓕᒫᖏᓐᓂᒃ 

ᐊᑐᖃᑦᑕᓐᖏᓪᓗᑎᑦ ᑕᖅᑲᒃᑯᓄᖓ ᐊᒃᓱᐊᓗᒃ ᑕᑯᓐᓇᖅᑕᐅᒐᕕᑦ; 

(d) ᐃᓕᖕᓅᖓᔪᑦ ᐋᖅᑭᒃᓱᕐᓗᒋᑦ ᒪᓕᒡᓗᒋᑦ ᐱᖁᔭᕐᔪᐊᕐᒥ ᐊᐅᓚᑦᑎᔾᔪᑏᑦ ᐊᒻᒪ 

ᖃᓄᐃᓕᐅᕆᐊᓖᑦ ᐋᖅᑭᒃᓱᕐᓗᒋᑦ ᐃᒻᒥᒧᑦ ᐊᒡᕕᐊᕈᑎᖃᕐᓂᐊᓐᖏᓐᓇᕕᑦ; ᐊᒻᒪ  

(d) ᐃᒻᒥᒧᑦ ᐊᒡᕕᐊᕈᑎᖃᓕᕐᓂᕈᕕᑦ ᖃᓄᑐᐃᓐᓇᖅ ᐋᖅᑭᒋᐊᕐᓗᒍ ᑕᖅᑲᒃᑯᐊ 

ᐱᔪᒪᔭᖏᑦ ᒪᓕᒡᓗᒋᑦ. 

 

ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᐅᓄᕐᓂᖅᓴᑦ ᑐᕌᒐᖃᖅᐳᑦ 

ᐊᒡᕕᐊᕈᑎᖃᖅᑕᐃᓕᒪᓂᕐᒥᒃ ᑕᖅᑲᒃᑯᓄᖓ ᐱᔨᑦᑎᖅᑎᐅᓗᓂ ᐊᒻᒪ ᐃᒻᒥᒨᖓᔪᑎᒍᑦ.  

ᐱᖁᔭᕐᔪᐊᖅ ᓇᓗᓇᐃᔭᑦᑎᐊᖅᓯᒪᔪᓂᒃ ᐊᑐᓂ ᒪᓕᒐᓕᐅᖅᑎᓄᑦ ᐊᑐᖅᑕᐅᔪᒃᓴᓂᒃ 

ᒪᓕᒐᖅᑎᒍᑦ ᐱᔭᒃᓴᖅᑖᓂᒃ ᐊᑐᕆᐊᖃᓐᖏᑕᖏᓐᓂᒡᓗ ᓇᓗᓇᐃᖅᓯᓯᒪᕗᖅ, 

ᐆᒃᑑᑎᒋᓗᒍ 

 ᐱᔭᒃᓴᓂᒃᑕᐅᓯᒪᓂᖅ ᐃᓛᓐᓂ ᑕᖅᑲᒃᑯᓄᖓ ᓴᖅᑭᑕᒃᓴᓂᒃ 

ᑕᑕᑎᕆᐊᓕᖕᓂᒃ ᑕᑕᑎᕆᔭᕆᐊᖃᕐᓂᖅ, ᐱᖁᑎᑎᑦ, 

ᐊᑭᓕᒃᓴᓐᖑᑐᐃᓐᓇᕆᐊᓖᑦ, ᓇᑭᑦ ᑮᓇᐅᔭᖅᑖᖃᑦᑕᕐᓂᖅ ᐊᓯᖏᓐᓂᒡᓗ 

ᓇᓗᓇᐃᔭᐃᓗᑎᑦ. 

 “ᖄᒃᑲᓐᓂᐊᒍᑦ” ᐊᑭᓕᖅᓱᖅᑕᐅᔭᕆᐊᖃᓐᖏᓚᑎᑦ, 

ᑕᑯᕚᖅᑖᕆᐊᖃᓐᖏᓚᑎᑦ ᐃᑲᔫᓯᐊᕆᐊᖃᓐᖏᓚᑎᓪᓗ 

ᒪᓕᒐᓕᐅᖅᑎᐅᓂᒃᑯᑦ ᐱᓕᕆᐊᒃᓴᑎᑦ ᐱᓕᕆᐊᕆᑎᓪᓗᒋᑦ 

 ᓄᓇᕗᑦ ᒐᕙᒪᒃᑯᓐᓂᑦ ᐊᓯᖏᓐᓂᓘᓐᓃᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ 

ᖄᓐᑐᕌᒃᑕᐅᔭᕆᐊᖃᓐᖏᓚᑎᑦ 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2016-2017 

 ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᖅ, ᐊᒡᕕᐊᕈᑎᖃᕈᕕᓪᓗ 

ᓇᓗᓇᐃᕐᓗᒍ 

 ᒪᓕᒐᓕᐅᖅᑎᐅᓂᒃᑯᑦ ᑐᓴᖅᑕᑎᑦ ᐊᑐᕐᓂᕐᓗᒋᐊᖃᓐᖏᓚᑎᑦ 

 ᐊᓯᒥᒃ ᑕᐃᒫᖑᓐᖏᑦᑐᖅ ᐃᓱᒪᓕᐅᕆᓇᓱᒋᐊᖃᓐᖏᓚᑎᑦ 

 ᐊᓯᒥᒃ ᑕᐃᒫᖑᓐᖏᑦᑐᖅ ᐊᔭᐅᖅᑐᐃᓇᓱᒋᐊᖃᓐᖏᓚᑎᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓯᒪᔭᖏᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᓄᓇᕗᑦ ᑲᒥᓴᓇᖓᓐᓄᑦ ᑎᒃᑯᐊᖅᑕᐅᕙᑦᐳᖅ, ᒪᓕᒡᓗᒍ 

ᒪᓕᒐᓕᐅᖅᑏᑦ ᐊᑐᓕᖁᔭᓕᐊᖓ.  ᓯᑎᐱᕆ 9, 2013-ᒥ ᑎᒃᑯᐊᖅᑕᐅᓚᐅᖅᓯᒪᔪᖓ 

ᐊᒻᒪ ᑕᓪᓕᒪᓄᑦ ᐊᕐᕌᒍᓄᑦ ᐃᓕᓯᒪᔪᒃᓴᐅᑕᐅᓪᓗᖓ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᑲᒪᔨᐅᖃᑕᐅᕗᖅ ᐃᒻᒥᒃᑰᖅᖢᓂ, ᐊᒻᒪ 

ᑎᑎᕋᕐᕕᖕᒥᓂ ᐲᖅᑕᐅᔪᓐᓇᓐᖏᖢᓂ ᐱᔾᔪᑎᒃᓴᖅᑕᖃᓐᖏᑐᐊᖅᐸᑦ 

ᐊᔪᓕᓐᖏᑐᐊᖅᐸᓪᓘᓐᓃᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔭᒃᓴᖅᑖᖅᑎᑕᐅᓯᒪᕗᖅ 

ᐃᓚᐃᓐᓈᕆᔭᖃᓐᖏᓪᓗᓂ ᐊᐅᓚᑦᓯᓂᕐᒥᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᓱᓕᓂᐊᕐᓂᕋᐅᒻᒥᒃ ᐊᑎᓕᐅᕆᓯᒪᕗᖅ ᐱᓕᕆᐊᒥᓂᒃ 

ᐱᓕᕆᐊᖃᕐᓂᐊᕐᓗᓂ ᐃᓚᐃᓐᓈᕆᔭᖃᓐᖏᓪᓗᓂ, ᐊᒻᒪ ᑲᓐᖑᓇᖅᑑᑎᓪᓗᓂᒋᑦ 

ᑐᓴᖅᑕᓂ ᖃᐅᔨᒪᔨᑕᐅᓂᒃᑯᓪᓗ ᑐᓴᖅᑕᓂ, ᑕᐃᒪᐃᓐᖏᑦᑐᓐᓇᖅᖢᓂ ᑭᓯᐊᓂ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᑕᐃᒪᐃᑦᑐᓐᓇᖅᑎᑕᐅᒍᓂ.  ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᑉ ᐃᓱᒪᓕᐊᖏᑦ ᐊᔪᐃᓐᓈᕈᑕᐅᔪᓐᓇᓐᖏᓚᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᖅᑖᕆᓯᒪᕚ ᒪᓕᒐᓕᐅᖅᑏᑦ 

ᑐᑭᓯᐅᒪᑎᑦᑎᐊᕐᓂᖏᑦ ᖃᓄᐃᑦᑐᓂᒃ ᐱᔭᒃᓴᖅᑖᖅᓯᒪᖕᒪᖔᖏᑦ ᐊᑐᕐᓗᒍ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ, ᐊᒻᒪ ᑐᑭᒧᐊᒃᑎᒋᔭᐅᓗᓂ ᐃᒻᒥᒧᑦ ᐊᒡᕕᐊᕈᑎᒃᓴᓂᒃ 

ᓴᖅᑭᑦᑐᖃᕐᓂᐊᓐᖏᒻᒪᑦ, ᐊᒻᒪ ᐊᒡᕕᐊᕈᑎᑕᖃᓕᖅᐸᑦ ᑲᒪᒋᔭᐅᑦᑎᐊᕈᓐᓇᕐᓂᐊᕐᒪᑕ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᑲᔪᖅᑎᓪᓚᕆᐊᓘᕗᖅ ᒪᓕᒐᓕᐅᖅᑎᓄᑦ.  

ᖃᐅᔨᒪᔨᑕᕆᔭᐅᓂᖅ ᐱᕐᔪᐊᖑᓂᖅᐹᖑᓪᓗᓂ ᐱᔭᒃᓴᖅᑖᖑᓯᒪᕗᖅ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒧᑦ. 

ᐊᑐᓂ ᒪᓕᒐᓕᐅᖅᑏᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐃᓄᑑᖃᑎᖃᕐᓗᑎᒃ 

ᑲᑎᒪᖃᑎᖃᕆᐊᖃᖅᐳᑦ ᓂᕈᐊᖅᑕᐅᕝᕕᒋᓚᐅᖅᑖᑕ ᐅᓪᓗᑦ 90 ᑐᖔᓂ, 

ᑭᖑᓂᐊᒍᓪᓗ ᐊᕐᕌᒍᑕᒫᖅ.  ᑕᐃᒪᓐᓇ ᑲᑎᒪᖃᑎᖃᓲᖑᕗᑦ 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2016-2017 

ᒪᒃᐱᖅᑐᒐᖅ 5 15−ᖑᑎᓪᓗᒋᑦ 

 

ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ ᑕᖅᑲᐅᓐᖓᖅᑐᒃᓴᐃᑦ ᑕᑕᑎᕆᐊᓖᑦ ᐃᓗᓕᖏᑦ, ᐊᒻᒪ 

ᐅᖃᐅᔾᔪᐃᓗᓂ ᒪᓕᒐᓕᐅᖅᑎᐅᑉ ᐱᔭᒃᓴᖅᑖᕆᓯᒪᔭᖏᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᑎᒍᑦ.  ᑲᑎᒪᓂᖏᑦᑕ ᐊᑯᓐᓂᖏᓐᓂ, ᒪᓕᒐᓕᐅᖅᑎ ᖃᖓᑐᐃᓐᓇᖅ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐅᖃᖃᑎᖃᕈᓐᓇᖅᑐᖅ ᖃᐅᔨᒪᔨᑕᖃᕈᓐᓇᖅᑐᕐᓗ 

ᐱᖁᔭᕐᔪᐊᖅᑎᒍᑦ ᐱᔭᒃᓴᖅᑖᕆᓯᒪᔭᖏᑦᑕ ᒥᒃᓵᓅᖓᔪᓂᒃ. 

ᑕᖅᑲᐅᓐᖓᖅᑐᒃᓴᐃᑦ ᒪᓕᒐᓕᐅᖅᑎᐅᑉ ᑕᑕᑎᕆᐊᓕᖏᑦ 

ᐃᓘᓐᓇᖏᑦ 22 ᒪᓕᒐᓕᐅᖅᑏᑦ ᐊᕐᕌᒍᑕᒫᖅᓯᐅᑎᓂᒃ ᑕᖅᑲᐅᓐᖓᖅᑐᒃᓴᓂᒃ 

ᑕᑕᑎᕆᐊᓕᖕᓂᒃ ᑕᑕᑎᕆᖃᑦᑕᖅᐳᑦ (ᑕᑕᑎᕆᐊᓕᒃ 1) ᐃᓱᓕᕝᕕᐊ ᔭᓄᐊᕆ 31, 

2017 ᑐᖔᓂ. 

ᑕᑕᑎᕆᐊᓕᒃ 1 ᑕᖅᑲᐅᓐᖓᖅᑐᒃᓴᑦ ᑕᑕᑎᕆᐊᓖᑦ ᐱᖁᔭᕐᔪᐊᑉ ᐃᓗᓕᖏᑦᑎᒍᑦ 

ᑕᑕᑎᖅᑕᐅᖃᑦᑕᕆᐊᖃᖅᐳᑦ, ᐊᒻᒪ ᐱᖁᑎᖏᑕ, ᐊᑭᓕᒃᓴᓐᖑᑐᐃᓐᓇᕆᐊᓖᑦ, 

ᑮᓇᐅᔾᔭᒃᓴᕐᕕᒋᔭᖏᑦ, ᑳᓐᑐᕌᑦ, ᓇᖕᒥᓂᖃᖃᑕᐅᕝᕕᖏᑦ ᐊᒻᒪ ᐊᓯᖏᑦᑕ 

ᖄᒃᑲᓐᓂᐊᒍᑦ, ᐃᓚᖃᒃᑲᓐᓂᕆᕗᑦ ᖃᓄᐃᓕᐅᕐᓂᓕᒫᓂᒃ 

ᐊᑐᖅᑕᐅᔭᕆᐊᖃᓐᖏᑦᑐᓂᒃ, ᑭᓯᐊᓂᓗ ᑕᐃᒪᐃᑦᑐᓐᓇᖅᑎᑕᐅᔾᔪᑏᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᒪᓕᒡᓗᒍ ᓇᓗᓇᐃᔭᖅᑕᐅᓯᒪᔪᑦ ᐱᖁᔭᕐᔪᐊᖅᑎᒍᑦ. 

ᐊᕐᕌᒍ ᐊᑐᖅᑎᓪᓗᒍ, ᒪᓕᒐᓕᐅᖅᑏᑦ ᖄᒃᑲᓐᓂᐊᒍᑦ ᑕᖅᑲᐅᓐᖓᖅᑐᒃᓴᓂᒃ 

ᑕᑕᑎᕆᓚᐅᖅᑐᑦ (ᑕᑕᑎᕆᐊᓕᒃ 2) ᐅᕝᕙᓘᓐᓃᑦ ᑕᑕᑎᕆᐊᓖᑦ ᓇᓗᓇᐃᔭᐃᓯᒪᔪᑦ 

ᑕᑯᕚᖅᑎᑕᐅᓂᕐᒥᒃ ᐃᒻᒥᒧᓪᓗ ᐃᑲᔫᓯᐊᓂᒃ (ᑕᑕᑎᕆᐊᓕᒃ 3), 

ᑕᐃᒪᐃᑦᑕᕆᐊᖃᖅᑎᑕᐅᒍᓂ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐅᕝᕙᓘᓐᓃᑦ 

ᒪᓕᒐᓕᐅᖅᑎ ᐃᒻᒥᓂᒃ ᑕᐃᒪᐃᑎᒃᑯᓂ.  ᐃᓘᓐᓇᖏᑦ ᑕᖅᑲᐅᓐᖓᖅᑕᐅᔪᒃᓴᑦ 

ᑕᑕᑎᖅᓯᒪᔪᑦ ᑭᓇᑐᐃᓐᓇᕐᒧᑦ ᕿᒥᕐᕈᓇᒃᑕᐅᔪᓐᓇᖅᑐᑦ ᒪᓕᒐᓕᐅᕐᕕᐅᑉ 

ᑎᑎᕋᖅᑎᖓᑕ ᑎᑎᕋᕐᕕᐊ ᐊᖅᑯᑎᒋᓗᒍ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᕐᕌᒍᑕᒫᖅ ᑲᑎᒪᖃᑎᖃᖃᑦᑕᕐᓂᖅ 

ᐊᑐᓂ ᒪᓕᒐᓕᐅᖅᑏᑦ 22-ᖑᔪᑦ ᐃᓄᑑᑦᑕᖅᖢᒋᑦ ᑲᑎᒪᖃᑎᒋᓚᐅᖅᑕᒃᑲ ᒪᐃ 30 

ᐊᒻᒪ ᔫᓂ 3, 2016 ᐊᑯᓐᓂᐃᓐᓂ ᐃᖃᓗᖕᓂ ᒪᓕᒐᓕᐅᖅᑏᑦ ᐅᐱᕐᖔᖅᓯᐅᑎᒥᖕᓂᒃ 

ᑲᑎᒪᕐᔪᐊᕐᓂᖃᖅᑎᓪᓗᒋᑦ.  ᐊᑕᐅᓯᐅᓈᖅᑎᖅᖢᒋᑦ ᑲᑎᒪᖃᑎᒋᓪᓗᒋᑦ 

ᕿᒥᕐᕈᓇᒍᓐᓇᖅᓯᓚᐅᖅᑕᕗᑦ ᑕᖅᑲᐅᓐᖓᖅᑐᒃᓴᑦ ᑕᑕᑎᖅᓯᒪᔭᖏᑦ ᓄᑕᐅᓂᖅᐹᑦ, 

ᐱᔭᒃᓴᖅᑖᕆᓯᒪᔭᖏᑦ ᓇᓗᓇᐃᔭᑦᑎᐊᖅᓯᒪᔪᑦ ᑭᓱᑐᐃᓐᓇᕐᓅᖓᔪᓪᓗ 

ᐱᔭᒃᓴᖅᑖᕆᓯᒪᔭᖏᑦ ᐱᖁᔭᕐᔪᐊᖅᑎᒍᑦ, ᐊᒻᒪ ᐊᐱᖅᑯᑎᒃᓴᖃᑐᐊᖅᐸᑕ 

ᐊᑐᐃᓐᓇᐅᑦᑎᐊᓚᐅᖅᑐᖓ ᐃᒻᒥᒨᖓᔪᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ.  

ᑕᐃᒪᐃᓐᓂᖓᓄᑦ, ᒪᓕᒐᓕᐅᖅᑏᑦ ᐊᑐᓂ ᐱᖁᔭᕐᔪᐊᖅᑎᒍᑦ ᐱᔭᕆᐊᖃᖅᑕᒥᖕᓂᒃ 

ᐊᑐᓚᐅᖅᑐᑦ ᐊᒻᒪ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᖃᑎᖃᖅᑐᐃᓐᓇᐅᓚᐅᖅᖢᑎᒃ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ. 

ᒪᓕᒐᓕᐅᖅᑎᓂᒃ ᐃᓄᑑᖄᑎᖃᕐᓗᖓ ᑲᑎᒪᓂᒃᑲ ᐅᖃᐅᓯᕆᔭᕗᓪᓗ ᑕᒪᕐᒥᒃ 

ᑲᓐᖑᓇᖅᑑᑎᖃᑦᑕᖅᑕᕗᑦ ᑕᖅᑲᐅᓐᖓᖅᑕᐅᕙᓐᖏᖢᑎᒡᓗ. 

ᖃᐅᔨᒪᔨᑕᕆᔭᐅᓂᖅ:  ᓈᒻᒪᓐᖏᑦᑐᓂᒃ ᐊᑐᖅᑕᐃᓕᒪᓂᖅ 

ᑕᐃᒫᒃ ᐅᐊᑦᑎᐊᖅ ᐅᖃᖅᑲᐅᒐᒪ, ᓇᓕᐊᑐᐃᓐᓇᖅ ᒪᓕᒐᓕᐅᖅᑎ ᖃᖓᑐᐃᓐᓇᖅ 

ᐅᖃᖃᑎᖃᕈᓐᓇᖅᑐᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ, ᖃᐅᔨᒪᔨᑕᖃᕈᒪᒍᓂ 

ᐅᕝᕙᓘᓐᓃᑦ ᐃᑲᔪᖅᑕᐅᔪᒪᒍᓂ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ 

ᒪᓕᒡᓗᒋᑦ.  ᖃᐅᔨᒪᔨᑕᕆᔭᐅᓂᖅ, ᖃᓄᖅ ᐅᖃᐅᔾᔭᐅᓚᐅᕐᓂᖏᑦ, ᐅᖃᐅᓯᒃᑰᖅᐸᑦ 

ᑎᑎᖅᑲᑎᒎᖅᐸᓪᓘᓐᓃᑦ ᑲᓐᖑᓇᖅᑑᑎᑕᐅᖏᓐᓇᖃᑦᑕᖅᑐᑦ, ᖃᔅᓰᓐᓇᐃᑦ 

ᓇᓗᓇᐃᖅᑕᐅᓯᒪᔪᑦ ᐱᓐᖏᑕᑐᐊᕆᓪᓗᒋᑦ.  ᒪᓕᒐᓕᐅᖅᑏᑦ ᐅᖃᐅᑎᖃᑦᑕᖅᑕᒃᑲ 

ᐅᕙᓐᓂᑦ ᖃᐅᔨᒋᐊᖅᑳᖃᑦᑕᖁᓪᓗᒋᑦ ᖃᓄᐃᓕᐅᕐᓂᖃᕆᐊᓚᐅᓐᖏᓐᓂᕐᒥᓂᒃ.  

ᑕᐃᒪᓐᓇ ᐃᑲᔪᖅᑎᖃᖃᑦᑕᖅᑎᓪᓗᒋᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ, ᐃᒻᒥᒧᑦ 

ᐊᒡᕕᐊᕈᑎᖃᕐᓂᖅ ᐅᕝᕙᓘᓐᓃᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᓯᖁᒥᑦᑎᓂᕐᒥᒃ 

ᐱᑕᖃᓐᖏᓐᓂᖅᓴᐅᓂᐊᖅᑐᖅ, ᐊᒻᒪ ᑭᖑᕐᖓᓂ 

ᖃᐅᔨᓴᖅᑕᐅᔭᕆᐊᖃᓂᕐᓂᖅᑕᖃᔾᔮᓐᖏᖢᓂ.  ᓯᖁᒥᑦᑎᑦᑕᐃᓕᒪᓂᖅ 

ᑕᐃᒪᓐᖓᓕᒫᖅ ᐱᐅᓂᖅᓴᐅᖏᓐᓇᐅᔭᖅᑐᖅ. 

ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓ ᐊᑐᖅᑎᓪᓗᒍ, ᒪᓕᒐᓕᐅᖅᑏᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᑐᐃᓐᓇᖃᐃᓐᓇᖃᑦᑕᓚᐅᖅᑐᑦ ᑐᑭᓯᒋᐊᖅᐸᒃᖢᑎᒡᓗ, 

ᖃᓄᐃᓕᒋᐊᕐᓂᐊᕐᓂᕐᒥᑕ ᓯᕗᕐᖓᓂ, ᐅᕝᕙᓘᓐᓃᑦ ᐊᐅᓚᔾᔭᐃᒋᐊᓚᐅᓐᖏᓐᓂᕐᒥᓂᒃ 

ᑭᓱᒥᒃ, ᑐᑭᓯᒋᐊᖅᑳᖅᐸᒃᖢᑎᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᓯᖁᒥᑦᑎᓂᐊᕐᒪᖔᕐᒥ.  

ᑐᑭᓯᒋᐊᕐᕕᐅᖃᑦᑕᓚᐅᖅᑐᖓ ᖃᕆᓴᐅᔭᒃᑯᑦ ᑎᑎᕋᕈᓐᓇᐅᑎᑎᒍᑦ, ᐃᓚᖏᑦ 

ᐅᖄᓚᐅᑎᒃᑯᑦ, ᐃᓚᖏᓪᓗ ᑲᑎᒪᖃᑎᖃᕐᓂᒃᑯᑦ.  ᐅᖃᖃᑎᒋᔭᐅᑎᓪᓗᖓ 

ᕿᓚᒥᑯᓘᖃᑦᑕᓚᐅᖅᑐᖅ, ᐃᒻᒪᖄ 10 ᒥᓂᑦ ᐅᖄᓚᐅᑎᒃᑯᑦ, ᐅᕝᕙᓘᓐᓃᑦ 

ᒪᒃᐱᖅᑐᒐᖅ 7 15−ᖑᑎᓪᓗᒋᑦ 

 

ᑎᑎᕋᖃᑦᑕᐅᑎᒐᓛᖕᓂᒃᑯᑦ ᖃᕆᓴᐅᔭᒃᑯᑦ; ᐃᓚᖏᓪᓗ ᑕᐅᕗᖓᓕᒫᖃᑦᑕᓚᐅᖅᑐᑦ, 

ᑕᐅᖅᓰᖃᑎᒌᒃᐸᒃᖢᑕ ᑐᓴᐅᒪᔾᔪᑎᓂᒃ, ᑕᑭᔫᑎᕈᓘᔭᕐᓂᒃ ᑎᑎᕋᖃᑦᑕᐅᑎᖃᑦᑕᖅᖢᑕ 

ᐊᒻᒪ ᖃᐅᔨᒪᔨᑕᕆᔭᐅᓂᕋ ᐅᓪᓗᒐᓴᖕᓅᕈᓐᓇᖅᖢᓂ ᐱᓇᓱᐊᕈᓯᒐᓴᖕᓄᓪᓘᓐᓃᑦ.  

ᑕᐃᒪᓐᖓᓕᒫᖅ ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖃᕌᖓᑕ ᐊᑯᓂᐅᓐᖏᑦᑐᖅ 

ᑲᒪᒋᔪᓐᓇᖅᓯᖃᑦᑕᖅᓯᒪᔭᒃᑲ.  

ᑕᐃᒫᑐᐃᓐᓇᖅ ᐊᕐᕌᒍᓂ ᐊᓂᒍᖅᓯᒪᔪᑎᑐᑦ, ᒪᓕᒐᓕᐅᖅᑏᑦ ᑐᑭᓯᒃᑲᓐᓂᕈᒪᔭᖏᑦ 

ᐊᔾᔨᒌᓐᖏᑦᑐᕈᓘᔭᕐᓂᒃ ᐱᔾᔪᑎᖃᖃᑦᑕᓚᐅᖅᑐᑦ:  ᐃᒻᒥᒧᑦ 

ᐊᒡᕕᐊᕈᑎᖃᑐᐃᓐᓇᕆᐊᖃᕐᓂᖅ (ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓖᒃ 8 ᐊᒻᒪ 

15); ᐃᓱᓕᑦᑕᕐᕕᓕᐅᖅᑕᐅᓯᒪᓂᖏᑦ ᒥᓂᔅᑕᐃᑦ ᖃᓄᐃᓕᐅᕈᓐᓇᕐᓂᖏᑦ 

ᐃᖅᑲᓇᐃᔮᑉ ᓯᓚᑖᒍᑦ (ᓈᓴᐅᑎᓖᑦ 16-17); ᑐᓴᐅᒪᔾᔪᑏᑦ ᐱᔾᔪᑎᓕᑦ ᑭᓱᑦ 

ᑕᖅᑲᐅᓐᖓᖅᑐᒃᓴᑦ ᑕᑕᑎᕆᐊᓕᖕᓄᑦ ᐃᓕᔭᐅᓂᐊᕐᒪᖔᖏᑦ 

ᐃᓕᔭᐅᔭᕆᐊᖃᓐᖏᓐᓂᖏᓪᓗ (ᓈᓴᐅᑎᓕᒃ 5 ᐊᒻᒪ ᑕᑕᑎᕆᐊᓖᑦ 1, 2 ᐊᒻᒪ 3); 

ᖄᒃᑲᓐᓂᐊᒍᑦ ᐊᑭᓕᖅᑕᐅᔭᕆᐊᖃᓐᖏᓐᓂᖅ, ᑕᑯᕚᖅᑖᕆᐊᖃᓐᖏᓐᓂᖅ 

ᐅᕝᕙᓘᓐᓃᑦ ᐃᑲᔫᓯᐊᖅᑖᕆᐊᖃᓐᖏᓐᓂᖅ ᒪᓕᒐᓕᐅᖅᑎ ᐃᖅᑲᓇᐃᔮᒥᓂᒃ 

ᐱᓕᕆᐊᖓᓄᑦ ᐊᒃᑐᐃᓂᓕᖕᓂᒃ (ᓈᓴᐅᑎᓕᒃ 13), ᐊᒻᒪ ᓄᓇᕗᑦ ᒐᕙᒪᒃᑯᓐᓄᑦ 

ᒐᕙᒪᒃᑯᓪᓘᓐᓃᑦ ᑎᒥᓐᖑᖅᑎᓯᒪᔭᖏᓐᓄᑦ ᑳᓐᑐᕌᒃᑕᐅᓯᒪᔭᕆᐊᖃᓐᖏᓐᓂᖅ 

(ᓈᓴᐅᑎᓕᒃ 14).  ᒪᕐᕈᓪᓗᐊᑖᖕᓂᒃ ᐱᔾᔪᑎᓕᖕᓂᒃ ᖃᐅᔨᒪᔨᑕᕆᔭᐅᖃᑦᑕᓚᐅᖅᑐᖓ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓂᕋ ᐊᑐᖅᖢᒍ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, 

ᐅᑯᐊᖑᕗᑦ a) ᒥᓂᔅᑕᐃᑦ ᑎᑎᕋᕐᕕᖏᑕ ᓯᓚᑖᓂ ᐱᓕᕆᐊᕆᔪᓐᓇᖅᑕᖏᑦᑕ 

ᑭᒡᓕᓕᐅᖅᑕᐅᒃᑲᓐᓂᖅᓯᒪᔭᖏᑦ, ᐊᒻᒪ b) ᐃᒻᒥᒧᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᓂᖅ. 

ᖁᕕᐊᓱᒃᑐᖓ, ᐱᓐᖏᑦᑐᖅᑕᖃᓐᖏᖢᓂ, ᒪᓕᒐᓕᐅᖅᑎᓕᒫᑦ ᐊᖏᓚᐅᖅᑐᑦ 

(ᐊᖏᓕᑕᐃᓐᓇᓚᐅᖅᑐᑦ) ᐊᒻᒪ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ ᒪᓕᓚᐅᖅᖢᑎᒃ 

ᐅᖃᐅᓯᕆᔭᓐᓂᒃ ᐊᒻᒪ ᐊᑐᓕᖁᔭᓕᐊᕆᓚᐅᖅᑕᓐᓂᒃ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ 

ᐊᕐᕌᒍᐊᓂ. 

ᐅᖃᒃᑲᓐᓂᕈᒪᑐᐃᓐᓇᖅᑐᖓ ᖃᐅᔨᒪᔨᑕᐅᓂᕋ ᐊᑐᖅᖢᒍ ᐊᑐᓂ ᒪᓕᒐᓕᐅᖅᑏᑦ 

ᐅᖃᖃᑎᒋᔭᕌᖓᒃᑭᑦ ᐅᖃᐅᓯᕆᔭᕗᑦ ᓇᒧᑐᐃᓐᓇᖅ ᐅᖃᐅᓯᕆᖃᑦᑕᓐᖏᑕᒃᑲ. 

ᒪᒃᐱᖅᑐᒐᖅ 8 15−ᖑᑎᓪᓗᒋᑦ 

 

ᖃᐅᔨᓴᐃᓂᖅ:  ᒪᓕᒐᖅᑎᒍᑦ ᖃᐅᔨᓴᐃᓂᖅ 

ᐅᑯᓇᓂ ᐅᓂᒃᑳᓂ ᐅᖃᖅᑲᐅᒐᒪ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔭᒃᓴᓪᓗᐊᑕᖃᖅᐳᖅ 

ᖃᐅᔨᒪᔨᑕᐅᓂᕐᒥᒃ, ᓲᕐᓗ ᒪᓕᒐᓕᐅᖅᑎᓂᒃ ᐃᑲᔪᖅᑎᐅᓪᓗᖓ ᓱᓕᑦᑎᐊᕐᓂᒃᑯᑦ 

ᐱᖁᔭᕐᔪᐊᖅᑎᒍᑦ ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ, ᐊᒻᒪ 

ᑐᑭᒧᐊᒃᑎᒋᔭᐅᖃᑦᑕᖅᖢᖓ ᐃᒻᒥᒧᑦ ᐊᒡᕕᐊᕈᑎᖃᕐᓂᐊᓐᖏᒻᒪᑕ ᑕᖅᑲᒃᑯᓄᖓ 

ᐱᔨᑦᑎᖅᑎᐅᓂᕐᒥᒍᑦ ᐊᒻᒪ ᐃᒻᒥᒨᖓᔪᒃᑯᑦ.  ᓯᖁᒥᑦᑎᑦᑕᐃᓕᒪᓂᖅ 

ᓵᓐᖓᓗᐊᓐᖑᐊᖅᖢᒍ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᖃᐅᔨᓴᐃᔨᐅᓂᕐᒥᒃ 

ᐱᔭᒃᓴᖅᑖᖅᑎᑕᐅᓯᒪᖕᒥᔪᖅ ᐱᖁᔭᕐᔪᐊᒃᑯᑦ, ᓲᕐᓗ ᓇᓗᓇᐃᖅᓯᓇᓱᒡᓗᓂ 

ᒪᓕᒐᓕᐅᖅᑎ ᐱᖁᔭᕐᔪᐊᕐᒥᒃ ᓯᖁᒥᑦᑎᓐᖏᒃᑲᓗᐊᕐᒪᖔᖓ. 

ᒪᓕᒐᓕᐅᖅᑎᒥᒃ ᓯᖁᒥᑦᑎᓇᓱᒋᓐᓈᔪᖃᖅᐸᑦ (ᓲᕐᓗ ᓯᖁᒥᑦᑎᓐᓂᖅᐸᑦ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᓕᖏᓐᓃᑦᑐᒥᒃ ᓇᓗᓇᐃᖅᑕᐅᓯᒪᔪᒥᒃ) ᐊᒻᒪ 

ᑐᓐᓂᖅᑯᑕᐅᒃᐸᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ, ᑖᓐᓇ ᑲᒥᓴᓇ ᖃᐅᔨᓴᐃᓕᖅᐳᖅ ᐊᒻᒪ 

ᐅᓂᒃᑳᓕᐅᕐᓗᓂ ᖃᓄᖅ ᐱᕙᓪᓕᐊᔾᔪᓯᖃᓚᐅᕐᒪᖔᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ 

ᓈᓴᐅᑎᓖᑦ 36-ᒥᑦ 45−ᒧᑦ ᐊᑐᕐᓗᒍ. 

ᑭᓇᑐᐃᓐᓇᖅ, ᐃᓚᓕᐅᓪᓗᒍ ᒪᓕᒐᓕᐅᖅᑎᐅᖃᑕᐅᔪᖅ, ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᑎᓕᓯᔪᓐᓇᖅᐳᖅ ᑭᒥᕐᕈᖁᔨᓗᓂ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ 

ᓯᖁᒥᑦᑎᓇᓱᒋᔭᐅᓐᓂᖅᐸᑦ ᒪᓕᒐᓕᐅᖅᑎᐅᖃᑕᐅᔪᖅ.  ᓇᓗᓇᐃᖅᑕᐅᓯᒪᔪᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᖁᕝᕙᓯᖕᓂᖅᓴᓃᑦᑐᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᕿᒥᕐᕈᖁᔨᑎᑦᑎᔪᓐᓇᓐᖏᑦᑐᑦ.  ᑕᐃᒃᑯᐊ ᖁᕝᕙᓯᖕᓂᖅᓴᓃᑦᑐᑦ ᐃᖅᑲᓇᐃᔭᖅᑏᑦ 

ᓇᓕᐊᖑᖕᒪᖔᖏᑦ ᓇᓗᓇᐃᖅᑕᐅᓯᒪᔪᑦ ᐱᖁᔭᕐᔪᐊᑉ ᐃᓗᐊᒍᑦ ᓈᓴᐅᑎᓕᒃ 

36(1.1)-ᑯᑦ.  ᒪᓕᒐᓕᐅᕐᕕᒃ ᐃᒻᒥᒃᑰᕐᓗᓂ, ᐱᖁᔨᕗᖔᖅᑎᒍᑦ, ᑎᓕᓯᔪᓐᓇᖅᑐᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᕿᒥᕐᕈᖁᓗᒍ ᓯᖁᒥᑦᑎᓂᐅᓇᓱᒋᔭᐅᔪᒥᒃ.  ᓯᕗᓕᖅᑎ 

ᕿᒥᕐᕈᖁᔨᔪᓐᓇᕐᒥᔪᖅ ᓯᖁᒥᑦᑎᓇᓱᒋᔭᐅᔪᖅ ᒥᓂᔅᑕᐅᒃᐸᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᓇᖕᒥᓂᖅ ᕿᒥᕐᕈᓂᕐᒥᒃ ᐱᒋᐊᖅᑎᑦᑎᔪᓐᓇᕐᒥᔪᖅ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᕿᒥᕐᕈᖁᔭᐅᒃᐸᑦ ᑕᒪᓐᓇ ᑎᑎᖅᑲᑎᒎᖅᑎᑕᐅᓯᒪᔭᕆᐊᓕᒃ, 

ᓇᓗᓇᐃᔭᑦᑎᐊᕐᓗᒋᑦ ᑭᓱᑦ ᓯᖁᒥᑕᐅᓇᓱᒋᔭᐅᖕᒪᖔᖏᑦ, ᓯᖁᒥᑦᑎᓇᓱᒋᒃᓯᓂᖓ 

ᑭᓱᒥᒃ ᐱᔾᔪᑎᖃᕐᓗᓂ ᑕᐃᒪᐃᓐᓇᓱᒋᖕᒪᖔᖓ, ᐊᒻᒪ ᓯᖁᒥᑕᐅᓇᓱᒋᒃᓯᓂᖓ 

ᐃᑲᔪᖅᓱᖅᑕᐅᓯᒪᓗᓂ ᓇᓗᓇᐃᖅᓯᓯᒪᓂᒃᑯᑦ ᐸᓯᒃᓯᔪᖅ.  ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᑐᒃᓯᕋᐅᒻᒥᒃ ᐱᑎᑕᐅᒍᓂ, ᖃᐅᔨᒃᑲᐃᕗᖅ ᒪᓕᒐᓕᐅᖅᑎᒥᒃ ᓯᖁᒥᑦᑎᓇᓱᒋᔭᐅᔪᒥᒃ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᓱᒪᖅᓱᖅᐳᖅ ᑕᒪᓐᓇ ᖃᐅᔨᓴᕐᓂᖓ ᑕᖅᑲᐅᖓ 

ᒪᑐᐃᓐᖔᕐᓂᐊᕐᒪᖔᖓ ᐅᕝᕙᓘᓐᓃᑦ ᐃᓄᑑᔾᔪᒥᑎᐊᕐᒪᖔᕐᒥᐅᒃ.  ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᖃᐅᔨᓴᐃᓯᒋᐊᓚᐅᕐᓂᕐᒥᓂ ᐅᓪᓗ 90 ᐅᑐᖔᓂ ᐅᓂᒃᑳᓕᐅᕆᐊᖃᖅᐳᖅ, 

ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ ᖃᐅᔨᓴᕐᓂᖓᑕ ᐊᑯᓂᐅᑎᒋᓂᖓ 

ᑭᖑᕙᕆᐊᖅᑕᐅᔪᓐᓇᖅᑐᖅ ᖃᓄᐃᑦᑑᓂᖓ ᒪᓕᒡᓗᒍ. 

ᕿᒥᕐᕈᓇᖕᓂᖅᑕᖃᓚᐅᖅᑎᓪᓗᒍ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᓇᓗᓇᐃᖅᓯᓂᐊᖅᐳᖅ 

ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᓯᖁᒥᑦᑎᓚᐅᕐᒪᖔᖓ, 

ᓯᖁᒥᑦᑎᓚᐅᖅᐸᓪᓗ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᐃᓂᖅᑎᐅᑎᓂᒃ 

ᐊᑐᓕᖁᔭᓕᐅᕈᓐᓇᖅᑐᖅ ᐊᑕᐅᓯᕐᒥᒃ ᐅᓄᒃᑲᓐᓂᖅᑐᓂᒡᓘᓐᓃᑦ . 

ᖁᕕᐊᓱᒃᑐᖓ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ 

ᐅᓂᒃᑲᐅᓯᒃᓴᖃᓐᖏᑦᑐᖓ ᖃᐅᔨᓴᐃᖁᔨᓂᓯᖅᑕᖃᓚᐅᓐᖏᒻᒪᑦ 

ᓯᖁᒥᑦᑎᔪᖃᕋᓱᒋᓂᕐᒥᒃ ᒪᓕᒐᓕᐅᖅᑎᒥᒃ, ᓲᕐᓗ ᓯᖁᒥᑦᑎᓂᕐᒥᒃ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ. 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓴᖅᑭᑕᐅᓚᐅᖅᑎᓪᓗᒍ 16 ᐊᕐᕌᒎᓕᖅᑐᑦ, 

ᐱᖓᓲᔪᖅᑐᓂᒃ ᓯᖁᒥᑦᑎᓂᖅᑕᖃᖅᑎᓪᓗᒍ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᕿᒥᕐᕈᖃᑦᑕᕆᐊᖃᖅᓯᒪᔪᖅ ᓯᖁᒥᑦᑎᓇᓱᒋᓐᓈᔪᖃᖅᑎᓪᓗᒍ ᐱᖁᔭᕐᔪᐊᕐᒥᒃ, ᐊᒻᒪ 

ᑕᐃᒪᐃᑦᑐᖅᑕᖃᓚᐅᓐᖏᖢᓂ ᐊᕐᕌᒍᑦ ᑕᓪᓕᒪᑦ ᐊᓂᒍᖅᓯᒪᔪᓂ.  ᑕᒪᓐᓇ 

ᓇᓗᓇᐃᒃᑯᑕᐅᕗᖅ ᒫᓐᓇ ᓱᓕᑦᑎᐊᕐᓂᕐᒥᒃ ᐊᑐᑦᑎᐊᕐᓂᖏᓐᓂᒃ, ᐊᒻᒪ 

ᑐᓐᖓᕕᖃᑦᑎᐊᕐᓂᖏᓐᓂᒃ ᒫᓐᓇ ᓂᕈᖅᑕᐅᓯᒪᓪᓗᑎᒃ ᑭᒡᒐᖅᑐᐃᔨᑦ, ᑕᒪᑐᒪᓂ 

ᑎᓴᒪᖓᓐᓂ ᒪᓕᒐᓕᐅᖅᑎᐅᔪᓂ. 

ᐊᓯᖏᑦ ᐱᓕᕆᐊᕆᖁᔭᐅᔪᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓂᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᖁᔭᕐᔪᐊᖅᑎᒍᑦ ᐱᔭᒃᓴᖏᑦ ᓇᓗᓇᐃᖅᑕᐅᓯᒪᑎᓪᓗᒋᑦ 

ᐅᑯᐊ ᐅᓂᒃᑳᑦ ᐱᒋᐊᕐᓂᖓᓂ, ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ 

ᓈᓴᐅᑎᓕᒃ 24(2.1) ᓇᓗᓇᐃᖅᓯᒃᑲᓐᓂᖅᐳᖅ ᐊᓯᖏᓐᓂᒃ ᖄᒃᑲᓐᓂᐊᒍᑦ 

ᐱᔭᒃᓴᒃᑲᓐᓂᕐᓂᖏᓐᓂᒃ:  

   24(2.1). ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔪᒪᒍᓂ ᓈᒻᒪᒐᓱᒋᔭᕐᒥᓂᒃ ᐊᑐᕈᓐᓇᖅᑐᖅ 

ᑎᓕᔭᐅᑐᐊᕈᓂ ᖃᓄᐃᓕᐅᖁᔭᐅᓂᕐᒥᒃ ᒪᓕᒐᓕᐅᕐᕕᖕᒧᑦ ᐅᕝᕙᓘᓐᓃᑦ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ. 

∙ ᒥᓂᔅᑕᐃᑦ ᐃᑲᔪᖅᑎᖏᑦ ᑎᑎᕋᖅᑎᖏᓪᓗ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᖄᒃᑲᓐᓂᐊᒍᑦ 

ᐱᔭᒃᓴᖅᑖᖅᑎᑦᑎᒃᑲᓐᓂᖅᓯᒪᔪᑦ ᐱᔾᔪᑎᓕᖕᓂᒃ ᐊᑐᓂ ᓄᓇᕗᑦ ᒐᕙᒪᒃᑯᑦ 

ᒥᓂᔅᑕᖏᑦᑕ ᓇᖕᒥᓂᖅ ᐃᖅᑲᓇᐃᔭᖅᑎᑖᕆᙳᒪᔭᖏᑦ, ᓲᕐᓗ ᐃᑲᔪᖅᑎᖏᑦ ᐊᒻᒪ 

ᑎᑎᕋᖅᑎᖏᑦ. 

ᐊᑐᓂ ᒥᓂᔅᑕᐃᑦ ᐃᑲᔪᖅᑎᖏᑦ ᐊᒻᒪ ᑎᑎᕋᖅᑎᖏᑦ, ᐃᖅᑲᓇᐃᔭᓯᒋᐊᕈᑎᒃ, 

ᐊᑎᓕᐅᕆᖃᑦᑕᖅᑐᑦ ᑳᓐᑐᕌᓂᒃ, ᐊᑎᓕᐅᖃᑎᒋᓪᓗᓂᒋᑦ ᒥᓂᔅᑕᓂ ᐊᒻᒪ ᓄᓇᕗᑦ 

ᒐᕙᒪᒃᑯᑦ.  ᐃᖅᑲᓇᐃᔭᖅᑎᐅᓂᕐᒧᑦ ᑐᕌᖓᔪᑦ ᐱᔭᒃᓴᑦ, ᐊᑭᓕᖅᓱᖅᑕᐅᓂᐊᕐᓂᖏᑦ 

ᐊᓯᖏᓪᓗ ᐃᑲᔫᑏᑦ ᖄᒃᑲᓐᓂᐊᒍᑦ ᐱᑕᖃᒃᑲᓐᓂᕐᒥᔪᖅ ᐃᒻᒥᒧᑦ 

ᐊᒡᕕᐊᕈᑎᖃᓕᑐᐃᓐᓇᕆᐊᖃᕐᓂᖅ.  ᓱᓕᔪᓂᒃ ᐅᕝᕙᓘᓐᓃᑦ ᐃᒻᒥᒧᑦ 

ᐊᒡᕕᐊᕈᑎᖃᓕᑐᐃᓐᓇᕆᐊᖃᕐᓂᖅ ᓴᖅᑭᓐᓂᐊᓐᖏᒻᒪᑦ, ᐊᑐᓂ ᒥᓂᔅᑕᐃᑦ 

ᐃᑲᔪᖅᑎᖏᑦ ᐅᕝᕙᓘᓐᓃᑦ ᑎᑎᕋᖅᑎᖏᑦ ᑕᒪᒃᑯᓂᖓ ᑲᓐᖑᓇᖅᑑᑎᓪᓗᒋᑦ 

ᐅᖃᐅᓯᖃᕆᐊᓕᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐃᖅᑲᓇᐃᔭᓯᒋᐊᕐᕕᒋᓚᐅᖅᑖᑕ 

ᐅᓪᓗᑦ 30 ᑐᖔᓂ (ᐊᒻᒪ ᑭᖑᕐᖓᓂ ᓈᒻᒪᒃᓯᔭᕌᖓᑦ) ᐱᔾᔪᑎᓕᖕᓂᒃ 

ᐃᖅᑲᓇᐃᔭᖅᑎᐅᑉ ᐱᓯᓂᓯᕆᔭᖏᑦ, ᓇᖕᒥᓂᖃᖃᑕᐅᕝᕕᖏᑦ ᐊᒻᒪ 

ᐊᑭᓕᖅᓱᖅᑕᐅᓐᖏᓪᓗᓂ ᐃᖅᑲᓇᐃᔭᕐᕕᖏᑦ, ᐊᒻᒪ ᐊᓯᖏᑦ ᐊᑐᖃᑦᑕᖅᑕᖏᑦ 

ᐃᖅᑲᓇᐃᔭᕐᕕᐅᑉ ᓯᓚᑖᓂ, ᐊᒃᑐᐃᓂᖃᑐᐃᓐᓇᕆᐊᖃᖅᐸᑕ ᓄᓇᕗᑦ ᒐᕙᒪᒃᑯᑦ 

ᐊᑐᐊᒐᖏᓐᓂᒃ ᐅᕝᕙᓘᓐᓃᑦ ᑮᓇᐅᔭᓂᒃ ᐊᒃᑐᐃᓂᐊᖅᐸᑕ.  ᑖᓐᓇ ᑳᓐᑐᕌᒃ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᕿᒥᕐᕈᓇᒍᓐᓇᖅᑎᑦᑎᔪᖅ ᑕᑕᑎᖅᑕᐅᓯᒪᔪᓂᒃ, ᐊᒻᒪ 

ᑎᓕᓯᔪᓐᓇᕐᓗᓂ ᐃᒻᒥᒧᑦ ᐊᒡᕕᐊᕈᑎᖃᕐᓂᖅ ᐅᕝᕙᓘᓐᓃᑦ 

ᐊᒡᕕᐊᕈᑕᐅᑐᐃᓐᓇᕆᐊᓕᒃ ᐋᖅᑭᖕᓂᐊᕐᒪᑦ. 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ, ᖃᔅᓰᓐᓇᑯᓗᐃᑦ ᒥᓂᔅᑕᐃᑦ 

ᐃᖅᑲᓇᐃᔭᖅᑎᖏᑦ ᑲᓐᖑᓇᖅᑑᑎᑦᑎᓪᓗᑎᒃ ᐊᐱᖅᑯᑎᖃᖅᓯᒪᔪᑦ, 

ᐊᒻᒪ/ᐅᕝᕙᓘᓐᓃᑦ ᑲᓐᖑᓇᖅᑑᑎᑦᑎᓪᓗᑎᒃ ᑐᑭᓯᓇᓱᒃᓯᒪᔪᑦ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒥᒃ ᑕᒪᓐᓇ ᐊᑎᑐᓕᐅ:ᕈᑕᐅᓯᒪᔪᖅ ᐊᑐᖅᖢᒍ. 

 ∙ ᒥᓂᔅᑕᐃᑦ ᑐᖏᓕᖏᑦ 

2014 ᑎᑭᓚᐅᖅᑎᓐᓇᒍ, ᒥᓂᔅᑕᐃᑦ ᑐᖏᓕᖏᑦ (ᒥᓂᔅᑕᐃᑦ ᑐᖏᓕᖏᑦ ᐊᒻᒪ 

ᐊᓯᖏᑦ ᒐᕙᒪᒃᑯᓐᓂ ᐊᖓᔪᖅᑲᐅᑏᑦ) ᐊᕐᕌᒍᑕᒫᖅ 

ᓇᓗᓇᐃᖅᓯᖃᑦᑕᕆᐊᖃᓚᐅᖅᓯᒪᔪᑦ ᑲᓐᖑᓇᖅᑑᑎᑕᐅᔪᓂᒃ 

ᖃᓄᐃᓕᐅᕐᓂᕆᖃᑦᑕᖅᓯᒪᔭᖏᑦᑕ ᐅᓂᒃᑳᖏᓐᓂᒃ, ᐊᒻᒪ ᑖᒃᑯᐊ ᐅᓂᒃᑳᑦ 

ᑐᓐᓂᖅᑯᑕᐅᔭᕆᐊᖃᖅᖢᑎᒃ ᓯᕗᓕᖅᑎᒧᑦ, ᓇᓗᓇᐃᖅᓯᓯᒪᓪᓗᑎᒡᓗ ᐱᓯᓂᓯᓂᒃ 

ᖃᓄᐃᑦᑐᓂᒃ ᐊᐅᓚᑦᓯᖕᒪᖔᖏᑦ ᑮᓇᐅᔭᓕᖅᓯᓯᒪᖕᒪᖔᖏᓪᓗ ᓇᖕᒥᓂᕆᔭᐅᔪᓄᑦ 

ᐃᒻᒥᒧᑦ ᐊᒡᕕᐊᕈᑕᐅᓕᑐᐃᓐᓇᕆᐊᓕᖕᓂᒃ, ᐊᒻᒪ ᐊᑭᓕᖅᓱᖅᑕᐅᓐᖏᖢᑎᒃ 

ᐃᖅᑲᓇᐃᔭᕐᕕᒋᔭᖏᓐᓂᒃ ᐱᓯᓂᓯᓂᒡᓘᓐᓃᑦ ᐱᓇᓱᐊᖃᑕᐅᖕᒪᖔᖏᑦ 

ᐊᑭᓕᖅᓱᖅᑕᐅᓐᖏᖢᑎᒃ.  ᑕᒪᓐᓇᐅᓚᐅᖅᑎᓪᓗᒍ ᓯᕗᓕᖅᑎ ᓇᓗᓇᐃᖅᓯᓕᖅᐳᖅ 

ᐊᖓᔪᖅᑲᐅᑎᐅᑉ ᖃᓄᐃᓕᐅᕐᓂᖓ ᐃᒻᒥᒧᑦ ᐊᒡᕕᐊᕈᑎᖃᕐᒪᖔᖓ ᓄᓇᕗᑦ 

ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᐅᑎᓪᓗᒍ, ᖃᓄᐃᓕᒋᐊᖃᕈᓂᓗ 

ᖃᓄᐃᓕᓂᖃᓕᖅᐳᖅ. 

2014−ᒥ, ᓯᕗᓕᖅᑎ ᐲᑕ ᑕᑉᑑᓇ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ 

ᑐᒃᓯᕌᖃᓕᓚᐅᖅᓯᒪᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇ ᖄᒃᑲᓐᓂᐊᒍᑦ 

ᐱᓕᕆᐊᒃᓴᖅᑖᖁᓪᓗᒍ ᑕᒪᒃᑯᐊ ᐊᖓᔪᖅᑲᐅᑎᓄᑦ ᐅᓂᒃᑳᓕᐊᖑᖃᑦᑕᖅᑐᑦ 

ᐱᔾᔪᑎᒋᓪᓗᒋᑦ.  ᑕᒪᓐᓇᐅᑎᓪᓗᒍ, ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ 

ᐊᖏᖅᑕᐅᓪᓗᓂ ᓯᑎᐱᕆ 2014−ᒥ, ᓯᕗᓕᖅᑎ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᕿᒥᕐᕈᖁᔨᔪᓐᓇᖅᑐᖅ ᖃᐅᔨᓴᐃᓗᓂᓗ ᑖᒃᑯᓂᖓ ᐅᓂᒃᑳᓂᒃ ᓯᕗᓕᖅᑎᒧᑦ 

ᑐᓐᓂᖅᑯᑕᐅᓚᐅᖅᑐᒥᒃ ᒥᓂᔅᑕᐃᑦ ᑐᖏᓕᖏᓐᓄᑦ.  ᕿᒥᕐᕈᓇᓚᐅᕐᓗᓂᒋᑦ ᐊᒻᒪ 

ᖃᐅᔨᓴᓚᐅᕐᓗᓂᒋᑦ, ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᓱᒫᓘᑎᖃᕈᓂ 

ᐅᖃᐅᓯᕆᔪᓐᓇᖅᑕᖏᑦ ᓯᕗᓕᖅᑎᒧᑦ, ᑲᓐᖑᓇᖅᑑᑎᑕᐅᖏᓐᓇᕐᓗᑎᒃ. 

ᓯᕗᓕᖅᑎᐅᑉ ᑎᑎᕋᕐᕕᐊ ᐊᖅᑯᑎᒋᓪᓗᒍ ᐱᓚᐅᖅᑐᖓ 15−ᓂᒃ ᐊᑎᓕᐅᖅᓯᒪᔪᓂᒃ 

ᓇᓗᓇᐃᔭᐅᑏᑦ ᑎᑎᖅᑲᖁᑎᖏᓐᓂᒃ ᒥᓂᔅᑕᐃᑦ ᑐᖏᓕᖏᓐᓂᓐᖔᖅᑐᓂᒃ ᐊᒻᒪ 

ᐊᓯᖏᓐᓂᑦ ᐊᖓᔪᖅᑲᐅᑎᓂᑦ, ᐃᓱᓕᕝᕕᐊ ᒫᔾᔨ 31, 2017 ᑐᖔᓂ.  ᓯᕗᓕᖅᑎᐅᑉ 

ᐱᔪᒪᓂᖓ ᒪᓕᒃᖢᒍ, ᑖᒃᑯᐊ ᐊᑐᓂ ᕿᒥᕐᕈᓚᐅᖅᑕᒃᑲ, ᕿᓂᖅᖢᖓ ᐃᒻᒥᒧᑦ 

ᐊᒡᕕᐊᕈᑎᖃᓐᖏᒃᑲᓗᐊᕐᒪᖔᖏᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᒪᖔᖏᓪᓘᓐᓃᑦ.  

ᓯᕗᓕᖅᑎ ᑎᑎᕋᕐᕕᒋᓕᓚᐅᖅᑕᕋ ᑕᒪᒃᑯᐊ ᐊᑐᓂ ᕿᒥᕐᕈᓚᐅᖅᖢᒋᑦ. 

∙ ᒪᓕᒐᓕᐅᕐᕕᐅᑉ ᐃᒻᒥᒃᑰᖅᑐᑦ ᑲᒪᔨᖏᑦ 

2014−ᒥ ᓱᓕ, ᒪᓕᒐᓕᐅᕐᕕᐅᑉ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ 

ᓇᓗᓇᐃᖅᓯᓚᐅᖅᓯᒪᔪᑦ, ᒐᕙᒪᒃᑯᓐᓂ ᐊᖓᔪᖅᑲᐅᑏᑦ ᐊᔾᔨᒌᒃᑎᑕᐅᔾᔫᒥᖁᓪᓗᒋᑦ, 

ᐊᒻᒪ ᒪᓕᒐᓕᐅᕐᕕᖕᒧᑦ ᑎᑎᕋᖅᑎ, ᐊᒻᒪ ᑎᓴᒪᑦ ᐃᒻᒥᒃᑰᖅᑐᑦ ᑲᒪᔩᑦ 

(ᐅᖃᐅᓯᓕᕆᓂᕐᒧᑦ ᑲᒥᓴᓇ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ, ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᐊᒻᒪ ᓄᓇᕗᒻᒥ ᓂᕈᐊᖅᑐᓕᕆᔨ) 

ᑲᓐᖑᓇᖅᑑᑎᑕᐅᔪᓂᒃ ᓇᓗᓇᐃᔭᐃᓯᒪᔪᓂᒃ ᑎᑎᕋᖃᑦᑕᖁᓪᓗᒋᑦ (ᐱᔾᔪᑎᓕᖕᓂᒃ 

ᑭᓱᓂᒃ ᐱᖁᑎᖃᐅᕐᒪᖔᖏᑦ, ᐊᑭᓕᒃᓴᓐᖑᑐᐃᓐᓇᕆᐊᓖᑦ, ᓇᑭᑦ 

ᑮᓇᐅᔭᖅᑖᖃᑦᑕᕐᒪᖔᖏᑦ, ᓄᓇᕗᑦ ᒐᕙᒪᒃᑯᓐᓄᑦ ᑳᓐᑐᕌᖏᑦ ᐊᒻᒪ ᒐᕙᒪᐃᑦ 

ᓯᓚᑖᓂ ᐊᐅᓚᑕᖏᑦ) ᐊᒻᒪ ᑐᓐᓂᖅᑯᑎᒋᓗᒋᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ 

ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ.  ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒥᒃ ᑎᓕᓯᓚᐅᖅᑐᑦ ᐃᓱᒫᓘᑎᖃᕈᓂ ᐅᖃᐅᓯᐅᔪᓂᒃ ᐅᖃᐅᓯᐅᖁᓪᓗᒋᑦ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ. ᐋᖅᑭᒃᓯᒪᓂᖏᑦ ᑲᓐᖑᓇᖅᑑᑎᑕᐅᔪᒃᑯᑦ 

ᑎᑎᕋᐅᓯᐅᔪᑦ ᐊᔾᔨᖃᑐᐃᓐᓇᐸᓗᒃᑐᑦ ᒪᓕᒐᓕᐅᖅᑏᑦ ᑕᑕᑎᖃᑦᑕᖅᑕᖏᓐᓂᒃ 

ᒪᓕᒃᖢᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ. 

ᑕᒪᒃᑯᐊ ᐊᕐᕌᒍᑕᒫᖅᓯᐅᑏᑦ ᑎᑎᖅᑲᑦ ᐱᓚᐅᖅᑕᒃᑲ ᑎᓴᒪᓂᑦ ᑲᒪᔨᐅᔪᓂᑦ ᔭᓄᐊᕆ 

31, 2017 ᐃᓱᓕᑦᑕᕐᕕᐊᑕ ᑐᖔᓂ.  ᑲᓐᖑᓇᖅᑑᑎᓪᓗᒍ ᑎᑎᕋᐅᓯᕆᓕᓚᐅᖅᑕᒃᑲ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦᑕ ᐃᒃᓯᕙᐅᑕᖓᓐᓄᑦ (ᔪᐊᔾ ᖁᓚᐅᖕᒧᑦ, ᐅᖃᖅᑎ) ᐊᒻᒪ 

ᐅᖃᐅᓯᕆᓪᓗᒋᑦ ᑭᓱᓂᒃ ᖃᐅᔨᓚᐅᕐᒪᖔᖓ ᐊᑐᓂ ᕿᒥᕐᕈᓚᐅᖅᑎᓪᓗᒋᑦ.  

ᐃᓚᖓᑦ ᑲᒪᔨᐅᔫᑉ ᐃᓂᐊ (ᐅᖃᐅᓯᓕᕆᓂᕐᒧᑦ ᑲᒥᓴᓇ) 

ᐃᓐᓄᒃᑕᐅᓯᒪᓚᐅᖅᓯᒪᓐᖏᑦᑐᖅ ᑕᐃᔅᓱᒪᓂ. 

ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓚᕈᓯᐊ ᓈᓴᐅᑎᓕᒃ 24(2) ᐃᒪᐃᓕᖓᕗᖅ: 

   24(2). ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᓕᕆᐊᖃᖃᑦᑕᕐᓂᐊᖅᐳᖅ ᐅᑯᐊ ᐱᖁᔭᕐᔪᐊᑉ 

ᐃᓗᓕᖏᓐᓃᑦᑐᑦ ᒪᓕᒡᓗᓂᒋᑦ ᐊᒻᒪ ᐊᓯᖏᓐᓂᒃ ᐱᓕᕆᐊᖃᖃᑦᑕᕐᓗᓂ 

ᐊᓯᖏᑦᑎᒍᑦ ᐱᖁᔭᕐᔪᐊᖅᑎᒍᑦ ᑎᓕᔭᐅᓂᓂ ᒪᓕᒡᓗᒋᑦ.  

ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥ, ᐅᖃᖅᓯᒪᔪᖅᑕᓕᒃ “ᐊᓯᐊᒎᖔᖅ 

ᐱᕙᓪᓕᐊᔾᔪᓯᖃᕐᓗᑎᒃ”, ᓲᕐᓗ ᐃᓄᒃ ᐸᓯᔭᒃᓴᓐᖑᖅᑎᑕᐅᒃᐸᑦ ᓯᖁᒥᑦᑎᓂᕐᒧᑦ 

ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥᒃ (ᐆᒃᑑᑎᒋᓗᒍ ᓲᕐᓗ ᑮᓇᐅᔭᑦ ᐅᓂᒃᑳᖏᓐᓂᒃ 

ᑐᓂᓯᓐᓂᓐᖏᑉᐸᑦ ᓂᕈᐊᖅᑐᓕᕆᔨᒧᑦ) ᐃᖅᑲᖅᑐᐃᕕᒃᑎᒍᑦ 

ᐸᓯᔭᒃᓴᓐᖑᓐᖏᑦᑑᔪᓐᓇᖅᑐᖅ ᑕᒪᓐᓇ ᓯᖁᒥᑕᖓ ᒥᑭᓗᐊᕐᓂᖓᓄᑦ.  

ᑕᐃᒪᐃᑦᑐᓐᓇᖅᐳᖅ ᒪᓕᖕᓂᐊᕐᓂᕐᒥᒃ ᐊᖏᕈᒻᒥᒃ ᐊᑎᓕᐅᖃᑎᖃᖅᐸᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ. 

ᒪᓕᒐᓕᐅᖅᑎᓄᑦ ᑕᒪᓐᓇ ᐱᔭᒃᓴᖅ ᑐᓐᓂᖅᑯᑕᐅᓚᐅᖅᑐᖅ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒧᑦ, ᐊᒻᒪ ᐊᒃᑐᐃᓂᖃᓐᖏᖢᓂ, ᐃᓚᒋᔭᐅᖃᑕᐅᓐᖏᖢᓂ ᐊᒻᒪ ᐊᓯᐊᒎᖅᖢᓂ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᖏᓐᓂᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᒃᑰᖅᑐᓂᖅ, ᑕᒪᓐᓇ ᐅᖃᐅᓯᕆᖅᑲᐅᒐᒃᑯ ᐅᑯᐊ ᐅᓂᒃᑳᑦ ᐱᒋᐊᕐᓂᐊᓂ. 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ, ᓄᑖᓂᒃ ᐊᑐᓕᕆᐊᓕᖕᓂᒃ 

ᖃᐃᑦᑎᔭᐅᓚᐅᓐᖏᑦᑐᖓ ᐸᓖᓯᒃᑯᓐᓄᑦ ᐅᕝᕙᓘᓐᓃᑦ ᓂᕈᐊᖅᑐᓕᕆᔨᒧᑦ. 

ᐊᓯᖏᑦ ᑕᖅᑲᒃᑯᓄᖓ ᐊᐱᖅᑯᑕᐅᖃᑦᑕᖅᓯᒪᔪᑦ 

ᑕᐃᒫᑐᐃᓐᓇᖅ ᐊᕐᕌᒍᓂ ᐊᓂᒍᖅᓯᒪᔪᓂ, ᑕᒪᑐᒪᓂ ᑮᓇᐅᔭᓕᕆᓐᓇᐅᑉ 

ᐊᕐᕌᒍᒋᓚᐅᖅᑕᖓᓂ, ᐱᕙᓪᓕᐊᔪᓕᕆᔨᒃᑯᓐᓄᑦ ᐊᓯᖏᓐᓄᓪᓗ 

ᐊᐱᖅᓱᖅᑕᐅᖃᑦᑕᖅᓯᒪᔪᖓ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ ᐊᒻᒪ 

ᐱᔭᒃᓴᖅᑖᖅᑎᑕᐅᓯᒪᓂᕐᒪ ᒥᒃᓵᓄᑦ.  ᐃᓱᒪᒋᓯᓐᓈᖅᖢᒍ ᖃᐃᑕᐅᔪᑦ ᑐᓴᖅᑕᒃᑲᓗ 

ᑲᓐᖑᓇᖅᑑᑎᑦᑕᕆᐊᖃᕐᓂᖏᑦ ᑕᐃᒪᐃᓕᖅᑲᐅᒐᒪ ᐅᑯᑎᒎᓇᖅ ᐅᓂᒃᑳᑎᒍᑦ, 

ᑐᓴᐅᒪᔾᔪᑎᓂᒃ ᐊᑐᐃᓐᓇᕈᐃᖃᑦᑕᖅᑐᖓ ᐊᒻᒪ ᐃᑲᔪᖃᑦᑕᖅᓯᒪᓪᓗᖓ 

ᑕᐃᒪᐃᑦᑕᕆᐊᖃᕌᖓᑦ. 

ᑲᒥᓴᓇᐅᖃᑎᓐᓂᒃ ᐃᖅᑲᓇᐃᔭᖃᑎᖃᕐᓂᖅ 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ, ᐃᓚᒋᔭᐅᖃᑕᐅᔪᖓ ᑲᒥᓴᓇᐃᑦ 

ᑲᑐᔾᔨᖃᑎᒌᖏᓐᓄᑦ ᐃᖅᑲᓇᐃᔮᒪ ᐊᔾᔨᐸᓗᖏᓐᓂᒃ ᐃᖅᑲᓇᐃᔮᓕᖕᓂᒃ ᐊᓯᖏᓐᓂ 

ᐅᑭᐅᖅᑕᖅᑐᒥᐅᑦ ᓄᓇᖁᑎᖏᓐᓂ, ᑲᓇᑕᒥ ᒐᕙᒪᖃᕐᕕᖕᓂ, ᑲᓇᑕᐅᑉ 

ᒐᕙᒪᒃᑯᖏᑦᑕ ᒪᓕᒐᓕᐅᕐᕕᐊᓂ ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦᑕ ᐃᑦᑐᐃᑦ 

ᑲᑎᒪᕕᐊᓂ.  ᑖᒃᑯᐊ ᑕᐃᔭᐅᔪᑦ ᑲᓇᑕᒥ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ 

ᑲᑐᔾᔨᖃᑎᒌᑦ ᐅᕝᕙᓘᓐᓃᑦ CCOIN ᓇᐃᒡᓕᑎᖅᓯᒪᓗᒍ.  ᑖᒃᑯᐊ ᐃᒻᒥᒧᑦ 

ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐃᑦ, ᑲᑎᒪᔨᑦᑎᐊᕙᐅᓂᕐᒧᑦ ᑲᒥᓴᓇᐃᑦ ᐊᒻᒪ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐃᑦ ᐊᕐᕌᒍᑕᒫᖅ ᑲᑎᒪᖃᑦᑕᖅᑐᑦ, ᓯᑎᐱᕆᒥᐅᒡᒍᔪᖅ, ᐊᒻᒪ 

ᐊᕐᕌᒎ ᐃᓗᐊᓂ ᐅᖃᖃᑎᒌᒐᔪᒃᖢᑎᒃ ᐅᖃᐅᓯᖃᖅᖢᑎᒡᓗ ᐊᑐᖅᓯᒪᔭᕐᒥᓂᒃ, 

ᐱᓇᐃᓗᑕᓂᒃ ᐊᒻᒪ ᑭᓱᓂᒃ ᐊᑐᕐᓗᓂ ᐱᐅᓂᖅᐹᖑᓇᔭᕐᒪᖔᖅ ᐱᓕᕆᐊᒃᓴᑦ 

ᐱᔾᔪᑎᒋᓪᓗᒋᑦ. ᐊᒃᓱᐊᓗᒃ ᖃᐅᔨᕚᓪᓕᖅᓯᒪᓕᖅᑐᖓ ᐱᓕᒻᒪᒃᓯᒪᔪᓪᓚᕆᐅᖕᒪᑕ 

ᑲᒥᓴᓇᐅᖃᑎᒃᑲ, ᐊᒻᒪ ᑕᑎᒋᔪᓐᓇᕋᒃᑭᑦ ᖁᕕᐊᖢᖓ, ᐊᑕᐅᓯᐅᓈᖅᑎᖅᑎᓪᓗᒋᑦ 

ᑲᑎᓐᖓᑎᓪᓗᒋᓪᓘᓐᓃᑦ, ᐊᑐᐃᓐᓇᐅᖃᑦᑕᕐᒪᑕ 

ᐃᑲᔪᖅᑎᖃᕆᐊᖃᓗᐊᓐᖑᐊᓕᕌᖓᒪ. 

ᓄᓐᖒᑖ 

ᒪᓕᒐᓕᐅᖅᑎᓕᒫᑦ ᖁᔭᓐᓇᒦᕈᒪᕙᒃᑲ ᑕᒪᑐᒪᓂ  ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 

ᐃᑲᔪᑦᑎᐊᓚᐅᕐᒪᑕ ᐊᒻᒪ ᐊᖏᖅᓯᒪᑦᑎᐊᕐᓂᖏᓐᓂᒃ ᐊᑐᕐᓂᐊᕐᓂᕐᒥᒃ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᑐᓐᖓᕕᖏᓐᓂᒃ. 

ᖁᔭᓐᓇᒦᒃᑲᓐᓂᕈᒪᕙᕋ ᒪᓕᒐᓕᐅᕐᕕᖕᒧᑦ ᑎᑎᕋᖅᑎ. ᔮᓐ ᑯᐊᒃ, ᐊᒻᒪ 

ᐃᖅᑲᓇᐃᔭᖅᑎᖏᑦ, ᐃᑲᔪᑦᑎᐊᖅᓯᒪᖕᒪᑕ ᐃᑲᔪᖅᓱᐃᓯᒪᖕᒪᑕᓗ ᑎᑎᕋᕐᕕᖕᒥ ᐊᒻᒪ 

ᐅᕙᓐᓂᒃ ᐃᑲᔪᖃᑦᑕᕐᒪᑕ ᐱᓕᕆᐊᒃᓴᒃᑲ ᑲᔪᓯᑦᑎᐊᒃᑲᓐᓂᖁᓪᓗᒋᑦ. 

 

        ᑎᑎᕋᖅᑐᖅ, 

 

         ᑕᑦ ᕆᓴᐅᑦ            

        ᓱᓕᑦᑎᐊᕐᓂᕐᒧᑦ ᑲᒥᓴᓇ 

 


